
Nafarroako Gobernuak 2009an 16 lege-proiektu igorri zituen Foru Parlamentura
Iaz bi erakundeak 1.460 ekimenetan uztartuta egon ziren, 1995etik zifrarik handiena
Asteartea, 2010eko otsailaren 2a.  Nafarroako Gobernuak iaz 16 lege-proiektu igorri zituen guztira Foru Parlamentura, 2008an baino hiru gehiago. Datu hori ondorioztatzen da Erakundeekiko Harremanetarako eta Gobernuaren Eledunaren Departamentuak egindako txostenetik. Hain zuzen ere, txosten horretan 2009an bi erakundeak zein ekimenetan egon ziren uztartuta jaso da (hala nola legeak, mozioak, agerraldi-eskaerak edo informazio-eskaerak). 
Ekitaldi horretan Foru Gobernuak eta Nafarroako Gobernuak 1.460 ekintza sustatu zituzten, hau da, 2008an baino 192 ekimen gehiago, orduan 1.268 espediente abiatu ziren eta. 1995etik zifrarik handiena da. 2007an (hauteskundeen urtea) 648 izan ziren, 2005ean 1.082 eta 2006an, 1.061 espediente. 
Txostenean ezarritakoaren arabera, Ganberara igorritako hamasei lege-proiektuetatik bederatzi parlamentu-izapidetzan onetsi dituzte. Gainerako zazpiak ireki berri den otsaila-ekaina aldian ebazteko geratu dira. 
Bestalde, parlamentu-taldeek proposatutako legegintza-ekimenak (Foru Legearen proposamenak) 26 izan ziren. Horietatik sei onetsi egin zituzten; zortzik kontuan hartzearen izapidea gainditu zuten; eta beste zortzi baztertu egin ziren, izapide hori gainditu ez zutelako. Horrez gain, bat atzerantz bota zuten; eta hiru 2010ean ebazteko geratu dira. 
Era berean, Parlamentuak 324 informazio- eta dokumentazio-eskaera igorri zituen, eta horietan departamentu desberdinek 365 erantzun egin behar izan zituzten. Zortzi demandari erantzuteko zenbait departamenturen arteko koordinazioa beharrezkoa izan zen. Horietatik lauk Gobernu osoa inplikatu zuten. Oraindik erantzuteko daude joan den abenduan aurkeztu arren informazioa igortzeko epe-muga otsailean ezarrita dutenak (14). Departamentu hauei eskatu zitzaien informazio gehien: Osasuna (88), Hezkuntza (44), Landa Garapena eta Ingurumena (37) eta Kultura eta Turismoa (33). 
Era berean, parlamentariek Gobernuko kideei 698 galdera egin zizkieten, eta 757 erantzun eman behar izan ziren. Galdera gehien Herri Lan, Garraio eta Komunikazio Departamentuari zuzendu zitzaion (201). Jarraian, Kultura eta Turismoa (81), Berrikuntza, Enpresa eta Enplegua (79), Familia, Gazteria, Kirol eta Gizarte Gaiak (72) eta Osasuna (71) aipatu behar dira. 
Mozioei dagokienez, 199 aurkeztu ziren. Horietatik hogei eztabaidatzeko daude. 

Gobernuko kideak eta beste kargudun batzuk agertzeko eskaerei dagokienez, 181 aurkeztu ziren, eta 2008an 163 izan ziren. Horietatik 33 kontseilariek eskatu zituzten (2008an 21 izan ziren). Horrez gain, aipatzekoa da bost aldiz bi kontseilari batera agertu zirela gai bati buruz hitz egiteko. 27 ebatzi gabe daude. 

Bestalde, Nafarroako Gobernuak parlamentu-taldeen hamabost interpelazio jaso zituen. Hamalau osoko bilkuran bideratu dira, eta azkena otsailerako geratu da, parlamentu-talde interpelazio-egileak interpelazioari eutsi dio eta. 
Gainera, txostenaren arabera, Foru Gobernuak Parlamentura lankidetza-hitzarmena igorri zuen baimena jasotzeko, hain zuzen ere, “Defentsa Ministerioaren eta Nafarroako Foru Komunitatearen arteko Esparru Hitzarmena kultura, trebakuntza eta gizarte jarduerak egiteko”. Osasun Departamentuak Parlamentura “Nafarroako Foru Komunitateko Osasun Publikoaren Plan Estrategikoa” igorri zuen, horren berri izan zezan, baita Nafarroa 2010 Planaren jarraipen-txostenak ere. 

Harremanak Arartekoarekin 

Nafarroako Arartekoaren Bulegoak departamentu desberdinetara igorritako informazio-eskaerak 443 izan ziren 2009an, eta 312 aurreko urtean. 490 erantzun behar izan zituzten guztira arlo hauetan: Osasuna (92), Hezkuntza (88), Familia, Gazteria, Kirol eta Gizarte Gaiak (85), Lehendakaritza, Justizia eta Barnea (73) eta Etxebizitza (49). Zifra horrek nabarmen egin du gora Aratekoarekiko komunikazioak bide telematikotik egiten direnetik.

